Sjávarútvegurinn og ESB

Fundarstjóri góðir fundarmenn.
Inngangur.

Efnahagskreppan sem við Íslendingar göngum nú í gengnum er okkur áminning um að sú  hagsæld sem við nutum á 20. öld og ætluðum að toppa svo um munaði í byrjun 21. aldar var  ekki sjálfgefinn hlutur. Við gleymdum því heilræði – að kapp er best með forsjá. Hrun viðskiptabankanna þriggja, nánast í einni sviphendingu er okkur öðru fremur áminning um þetta. Með nýrri kynslóð bankamanna fyrir áratug eða svo var varúðarreglum hefðbundinnar bankastarfsemi kastað fyrir róða. Það var lítil þolinmæði sýnd gagnvart þeim sem höfðu uppi varnaðarorð, bentu á hætturnar og vildu aukna  fyrirhyggju. Það var í stuttu máli sagt engin eftirspurn eftir úrtölumönnum. 

Verkefni okkar er að vinna okkur út úr þeim gríðarlega vanda sem við stöndum frammi fyrir. Þar er mikið verk óunnið og kemur inn á öll svið samfélagsins og margt sem þarf að endurmeta. Það þarf líka í heimilishaldinu þegar  fólk hefur lifað um efni fram.  Grunnforsenda þess að við náum árangri er að okkur takist að byggja að nýju traust í samfélaginu. Þannig öðlumst við trúverðugleika að nýju. 

Í efnahagslegu tilliti er ég bjartsýnn á það að okkur muni takst að vinna okkur hraðar út úr þessum vandræðum en mörgum stærri þjóðum. Á hverju byggi ég það? -- Á vel þekktum staðreyndum: Meðalaldur þjóðarinnar er ekki hár í samburði við aðrar vestrænar þjóðir, menntunarstig er vaxandi, verkkunnátta er mikil, við eigum gjöfult land, orkulindir og fiskimið. Við munum hafa nýfengna reynslu með í farteskinu sem er að áræðni og glannaskapur sé ekki eitt og hið sama. Síðast en ekki síst, við erum nú betur meðvituð um að við erum saman á báti sem þjóð.

Í því endurmati sem nú fer fram í þjóðfélaginu hefur vaknað gamalt álitaefni, sem með nokkurra ára millibili hefur verið til umræðu – spurningin um það hvort Ísland eigi að leita eftir fullri aðild að Evrópusambandinu. 

Afstaða sjávarútvegsins til ESB.

Afstaða útvegsmanna til þess hvort Ísland eigi að sækja um aðild að Evrópusambandinu hefur öðru fremur helgast af því meginsjónarmiði að ekki komi til greina að fórna þeim þjóðarhagsmunum sem felast í forræði yfir fiskimiðum landsins. - Það komi ekki heldur til greina að afhenda ESB samningsumboð varðandi deilistofna sem við eigum sameiginlega með örðum þjóðum.  
Mikilvægi veiða úr deilistofnum                                                                       

Þessir deilistofnar: loðna, kolmunni, karfi, grálúða, norsk-íslensk síld, makríll o.fl. tegundir, eru okkur mjög mikilvægir. Um 30% tekna af íslenskum sjávarafurðum er vegna veiða úr deilistofnum sem nú eru nýttir. Evrópusambandið ætlaði okkur engar veiðiheimildir í kolmunna. Hlutdeild okkar í þeim stofni er 16%. Væri Ísland aðildarríki ESB hefðu íslenskir sjómenn orðið að henda yfir 100 þúsund tonnum af makríl sem veiddist á árinu 2008.

Orðspor Íslands

Við Íslendingar höfum áunnið okkur gott orðspor á alþjóðavettvangi sem leiðandi og ábyrg þjóð á sviði fiskveiða. Nægir í því sambandi að  benda á nýlega grein nú í ársbyrjun í hinu virta enska tímarriti The Economist.  Þar er spurt hvort ekki sé ráð að leita í smiðju til okkar varðandi ábyrga stjórnun fiskveiða. Á vettvangi Sameinuðu þjóðanna og undirstofnana  eins og FAO er nafn Íslands jafnan nefnt þegar fiskveiðar eru til umfjöllunar og hefur svo verið allt frá stofnun þeirra samtaka. Við höfum átt því láni að fagna að þar hafa fyrir okkar hönd unnið hæfir fulltrúar sem hafa áunnið okkur þetta orðspor meðal þjóða.  Þessa stöðu viljum við standa vörð um.

Fiskveiðistefna ESB.

Inntak fiskveiðistefnu Evrópusambandsins felst í nafni hennar „Common Fisheries Policy“ eða  hin sameiginlega fiskveiðistefna ESB.  Hún felur það í sér að fiskistofnar í lögsögu aðildarlanda teljast vera sameiginlegar auðlindir sambandsríkja. Yfirstjórn fiskveiðimála í ESB er í Brussel og þar er hið formlega vald staðsett í höndum ráðherraráðs sambandsins. 

Sjávarútvegur innan Evrópusambandsins hefur ekki sama efnahagslega vægi og hér á landi. Umfang greinarinnar er innan við 1% af vergri landsframleiðsu ESB landa eða innan við einn tíunda af  vægi sjávarútvegs á Íslandi,  þótt mikilvægi greinarinnar sé afar mismunandi frá einu landi til annars. 
Pólitískt vægi sjávarútvegsins er mikið innan ESB vegna þess að sjávarútvegsmálum er stjórnað á vettvangi samtakanna og skiptir svæðabundið miklu máli. 

Sjávarútvegsstefna ESB hefur í raun að meginmarkmiði að stuðla að nægu framboði fiskmetis í löndunum og standa vörð um þau félagspólitísku byggða- og atvinnusjónarmið á þeim svæðum, sem byggja afkomu sína á fiskveiðum. 
Leiðarljós Íslendinga.
Þessi stefna ESB er á kostnað þeirra höfuðsjónarmiða sem við höfum haft að leiðarljósi í starfsemi sjávarútvegs á Íslandi þ.e. verndun fiskistofna og sjálfbærni veiðanna og arðsemissjónarmið í rekstri fyrirtækjanna. Enda byggist okkar sjávarútvegur á því að afla okkur tekna á erlendum mörkuðum.

 Við höfum lagt áherslu á að markaðsleg sjónarmið fái notið sín í daglegri starfsemi sjávarútvegsfyrirtækja; Reynt eftir fremsta megni að laga framboð á fiski að eftirspurn og þannig fá sem hæst verð fyrir okkar afurðir. Einnig höfum við byggt upp stjórnkerfi, sem hefur það hlutverk að fylgjast með ástandi fiskistofna og hafa umsjón og eftirlit með veiðum og vinnslu. 
Styrkjakerfi ESB.

 Styrkjakerfi ESB í sjávarútvegi er aftur á móti gríðarlega umfangsmikið og  tiltölulega ógegnsætt. Sambandið hefur ákveðið að verja um tveimur milljörðum evra næstu þrjú árin eða 340 milljörðum króna í styrki til sjávarútvegsins- sem er ríflega tvöfaldar árlegar útflutningstekjur okkar. 
Þegar olíuverð fór sem hæst á síðasta ári beitti ESB sér fyrir því að greiða háa styrki til sjávarútvegsfyrirtækja í aðildarlöndum sínum og viðhélt þannig í raun gríðarlega háu olíuverði.  

Hlutfallslegur stöðugleiki.

Skipting aflaheimilda milli landa í ESB byggir á svokölluðum hlutfallslegum stöðugleika, sem fellst í því að tekið er mið af veiðireynslu þeirra . Á þessa reglu benda fylgismenn ESB aðildar hér á landi jafnan sem næga vörn fyrir íslenskan sjávarútveg. 
Þessi regla er engin framtíðartrygging fyrir Íslendinga ef ESB verður afhent forræðið yfir fiskimiðum. Bæði er að innan ESB er óánægja með þessa reglu og vilji til breytinga, svo og eru ýmsar glufur á regluverkinu sem hafa gert mönnum mögulegt að skrá skip sín í öðrum löndum og komast þannig yfir veiðiheimildir, ásamt því veiða vannýtta stofna. Þetta er kallað kvótahopp.
Ófrávíkjanleg regla

Margítrekað hefur það komið fram af hálfu ESB að varanlega undanþágu frá sameiginlegu fiskveiðistefnunni sé ekki hægt að fá. Nærtækasta dæmið eru aðildarviðræður Norðmanna árið 1994 þegar þeir reyndu að fá undanþágu frá þessari stefnu og einnig Eystrasaltslöndin síðar. 
Reynsla Norðmanna. 

Það vill svo til að ég sat aðalfund Norges Fiskarlag í Noregi 1994, sem eru samtök norska sjávarútvegsins, þegar Gro Harlem Bruntland reyndi að sannfæra norskan sjávarútveg um að samþykkja aðild að Evrópusambandinu. Hinn hlutfallslegi stöðugleiki tryggði hagsmuni Noregs, sagði hún, jafnvel þótt það þýddi varanlegt framsal á stjórn fiskimiða norðan 62 breiddargráðu í hendur sambandinu.  Forsætisráðherranum, frú Bruntland, tókst ekki ætlunarverk sitt þrátt  fyrir að máli hennar fylgdi mikill sannfæringakraftur. Hún komst ekki fram hjá þeirri staðreynd  sem Einar Hepsö formaður  Noregs Fiskarlag hélt fram í andsvörum sínum  að Norðmenn væru með þessu að afsala sér forræði fiskimiða sinna og þar með fórna langtíma hagsmunum. Þetta er talin ein meginástæða þess að ESB aðildin var felld í Noregi.

.. önnur saga.

Það er svo önnur saga að ég var staddur á þessum fundi til þess að sannfæra norskan sjávarútveg um að við Íslendingar hefðum fullan rétt á að veiða við Svalbarða og í Smugunni. Mér varð heldur ekkert ágengt í að sannfæra þá og var þó með mun betri málstað. Í fundarhléi tók ráðherrann mig tali og lýsti þeirri skoðun sinni að sú gagnrýni sem hún hefði fengið væru nú léttvæg miðað við þá orrahríð sem málflutningur minn vakti. - Hefðu fulltrúar Evrópusambandsins lagt sig fram með þessum hætti í okkar þágu í norsku ljónagryfjunni hér um árið? 

Góð samskipti mikilvæg.
Aðgangur okkar að markaði ESB með fiskafurðir er góður og okkur hefur gengið vel að fá fellda niður tolla í samningum við sambandið.
Góð samskipti við Evrópusambandið skipta okkur miklu máli. Um 80% af útflutningi sjávarafurða eða 102 milljarður króna árið 2007 er til landa innan sambandsins og evróska efnahagssvæðisins samkvæmt upplýsingum af vef Hagstofunnar. Af þessum útflutningi greiðum við í tolla um 420 milljónir króna árið 2007. Áfram þarf að vinna að því að fá þá felda niður að fullu. 
Hagsmunir Íslendinga.

Íslensk lög takmarka eignarhald erlendra aðila á íslenskum sjávarútvegsfyrirtækjum.  Erlendir aðilar geta þó óbeint átt allt að 49,99% í íslenskum sjávarútvegsfyrirtækjum en þó ekki ráðandi hlut.  Þetta er gert til að arður af auðlindinni nýtist betur fyrir íslenskt samfélag.  Ólíklegt er að við fengjum að halda þessum lögum ef við gerðumst aðilar að ESB.  Takmörkunin við minnihluta eignaraðild hefur orðið til þess að afar lítið er um erlenda fjárfestingu í íslenskum sjávarútvegsfyrirtækjum.  Öfugt við t.d. stjóriðjuna þar sem ekki hefði orðið af verkefnum ef ekki hefið komið til erlend fjárfesting þar sem okkur skorti bæði þekkingu og fjármagn, þá getum við rekið íslenskan sjávarútveg án erlendrar fjárfestingar.  Norðmenn reyndu að halda sínum reglum um eignarhald á norskum sjávarútvegi en fengu ekki – einungs þriggja ára undanþágu.
Góðir fundarmenn.

Hagsmunum okkar er betur borgið utan Evrópusambandsins í ljósi langtíma hagsmuna okkar, sem helgast af því að forræði fiskimiðanna verði áfram í höndum Íslendinga og arðurinn af sjávarútveginum skili sér í gegnum íslensk fyrirtæki til samfélagsins. 

 Þannig tryggjum við best hagsmuni Íslands - þannig tryggjum við áfram þá efnahagslegu velferð sem við höfum búið við eftir að forræðið komst í okkar hendur.

 Við megum ekki láta tímabundin efnahagsleg áföll sem að hluta til eru alþjóðleg verða þess valdandi að við köstum fyrir róða mikilvægum framtíðarhagsmunum okkar, sem er árangur af baráttu margra kynslóða á undan okkur.  Takk fyrir.

